
Eldvötn – samtök um náttúruvernd í Skaftárhreppi veita eftirfarandi umsögn og gera athugasemdir við drög að tillögu til þingsályktunar um áætlun um vernd og orkunýtingu landsvæða:   
Virkjanahugmyndir í Skaftárhreppi
Verndarflokkur

Eldvötn – samtök um náttúruvernd í Skaftárhreppi styðja eindregið að Djúpárvirkjun (14) og Hólmsárvirkjun við Einhyrning – miðlun við Hólmsárlón (20) verði sett í verndarflokk . Báðar þessar virkjanir liggja á nær ósnertum víðernum, sem eru fágæt í heiminum og hafamikið gildi. M.a. hafa svæðin og landslag þeirra gríðarlegt aðdráttarafl fyrir ferðamenn. 

Hólmsárvirkjun við Einhyrning – miðlun við Hólmsárlón (20):
Svæðið, með miðlun í Hólmsárlóni, er land sem  mikið er nýtt af ferðamönnum, bæði erlendum og íslenskum. Lónið setur sár í annars stórt nær ósnert, merkt og fagurt víðerni sem er mikilvægt ferðaþjónustu á svæðinu og er hluti Fjallabaks syðra. Í Hólmsá eru margir fallegir fossar, hinn helsti Axlarfoss í fögru stuðlabergsumhverfi og eins  yrði mikill missir af Brytalækjum austan Mælifellssands. Svæðið er við rætur Torfajökuls sem er ein af mestu náttúruperlum Íslands. Torfajökulssvæðinu hefur nýlega verið bætt á yfirlitsskrá Íslands með tilnefningu til heimsminjaskrár UNESCO í huga. Mikilvægt er í því samhengi að láta vatnasvið Torfajökuls ósnert. Suðvestur endi Eldgjár  þverar Hólmsá sunnan Hólmsárlóns og þar er Rauðibotn, fagurlega mótaður eldgígur. Röskun svæðisins myndi valda óafturkræfum áhrifum á  þeirri landslagsheildsem Eldgjá er  og skerða upplifun ferðamanna af víðernum norðan og austan Mýrdalsjökuls.
Djúpárvirkjun (14):
Á þessu svæði er algerlega ósnert fjalllendi með djúpum gljúfrum og áhrifamiklum vitnisburði um jökla, jökulminjar og farvegi jökuláa. Á svæðinu eru m.a. Núpsstaður, Núpsstaðarskógar og Grænalón sem eru á náttúruminjaskrá. Svæðið er eftirsótt til útivistar, m.a. fyrir gönguhópa og allt bendir til þess að það eigi  eftir að verða enn verðmætara sem slíkt. Virkjunin myndi valda miklum óafturkræfum áhrifum og skerða þá möguleika til mikilla muna.
Virkjanahugmyndir í Skaftárhreppi
Biðflokkur

Eldvötn – samtök um náttúruvernd í Skaftárhreppi leggja ríka áherslu á að eftirtaldar virkjanahugmyndir í Skaftárhreppi verði fluttar í verndarflokk: Hverfisfljótsvirkjun (15), Búlandsvirkjun (40), Hólmsárvirkjun við Einhyrning – án miðlunar (19) og Hólmsárvirkjun neðri við Atley ( 21). 
Skaftárhreppur er um 7% af flatarmáli Íslands. Landsvæðið myndar afar sérstæða jarðfræðilega heild, með mikilli eldvirkni og samspili elds og íss. Vatnasvið Kúðafljóts, þar með talin Skaftá, Hólmsá og Tungufljót og vatnasvið jökulánna í austurhluta svæðisins; Djúpá, Brunná og Hverfisfljót eru enn óröskuð af virkjanaframkvæmdum. Það ber að vernda, ekki síst nú þegar vatn er að verða ein mikilvægasta auðlind jarðarinnar. 
Í Hvítbók um löggjöf til verndar náttúru Íslands ( Umhverfisráðuneytið 2011) er m.a. tiltekið . að breytingar í vatnabúskap í kjölfar virkjana rjúfi vistfræðilega samfellu vatnasviðanna og breyti ekki aðeins eðli og gerð vatnavistkerfanna og þurrlendisvistkerfannna sem standa þeim næst heldur einnig sjávarvistkerfum sem vötnin tengjast (bls. 68). Þar stendur ennfrekar „Mikilvægt er að stuðla að verndun heildstæðra vatnasviða af ólíkum vatnagerðum. Einna brýnast er að standa vörð um lindavatnskerfi á eldvirka belti landsins þar sem er að finna ungar gropnar og lekar hraunmyndanir sem myndast hafa í gosum eftir að síðasta jökulskeiði lauk...” (bls 69). 
Í ár var sveitarfélagið Skaftárhreppur, ásamt Mýrdalshreppi og Rangárþingi eystra, formlega samþykkt inn í European Geoparks Network og UNESCO Global Geoparks Network sem Katla jarðvangur. Með jarðvangnum skapast ný tækifæri í ferðaþjónustu og til hvers konar framleiðslu afurða á svæðinu. Fyrirhugaðar virkjanaframkvæmdir á svæðinu munu rýra mjög ímynd og gildi svæðisins, þar sem óspillt náttúra er í meginsessi og hafa neikvæð áhrif á uppistöðugreinar svæðisins; ferðaþjónustu og landbúnað. 
Árið 1992 undirritaði Eiður Guðnason, þáverandi umhverfisráðherra Íslands, Ríósáttmálann og skuldbatt þar með Ísland til að hlíta lögmálum sjálfbærrar þróunar og að láta náttúruna njóta vafans. Sjálfbær þróun er hugtak þar sem reynt er að ná jafnvægi milli efnahagslegra, félagslegra og umhverfislegra þátta. Hvað viðkemur virkjanahugmyndum á svæðinu hafa félagsleg áhrif ekki verið könnuð og ljóst er að virkjanir í jökulvötnum eru ekki sjálfbærar framkvæmdir m.t.t. umhverfisþátta heldur ganga á gæði landsins með óafturkræfum hætti. Í efnahagslegu tilliti er ljóst að nokkrir hagsmunaaðilar sem stunda landbúnað munu bera skaða af virkjanaframkvæmdum og óljóst hver áhrifin verða á ferðaþjónustu á svæðinu en lítt raskað landslag og landslagsheildir eru taldar ein af þeim aðlindum sem íslensk ferðaþjónusta byggir á.
Hverfisfljótsvirkjun (15)
Eldvötn leggja mikla áherslu á að Hverfisfljót verði flutt í verndarflokk Rammaáætlunar.
Helstu ástæðum þess er lýst hér að neðan
a) Hverfisfljót á upptök sín í Síðujökli í Vatnajökli og rennur í jaðri Eldhrauns sem upp kom í Skaftáreldum 1783. Um er að ræða eitt stærsta hraun sem komið hefur upp í einu gosi og það er því eitt af heimsundrum á Íslandi. 
b) Hverfisfljót er við jaðar Vatnajökulsþjóðgarðs og vatnasvæði þess er enn óraskað af virkjanaframkvæmdum. Svæðið nýtur vaxandi vinsælda ferðamanna til útivistar. Í Eldhrauninu er stórt og mikið hraunhellakerfi í nágrenni Hverfisfljóts. Mikilfengleg fossaröð er í Hverfisfljóti þar sem fljótið er enn að móta sér farveg eftir hraunrennslið 1783 sem breytti farvegi þess. 
c) Hugmyndir um virkjanaframkvæmdir í Hverfisfljóti eru ekki nýjar af nálinni en forsendur fyrri áforma eru vægast sagt vafasamar með tilliti til jarðfræðilegra aðstæðna. Nýjar hugmyndir eru uppi um rennslisvirkjun í Hverfisfljóti allt að 40 MW
Virkjanaframkvæmdir í farvegi Hverfisfljóts geta haft ófyrirsjáanleg áhrif á lindasvæði við jaðra Eldhraunsins, þar með talið á lindir og læki á Brunasandi sem er einstakt búsvæði fugla. 
Ljóst er að allar framkomnar hugmyndir um virkjanir í Hverfisfljóti munu rýra þetta útivistarsvæði gríðarlega og hafa sjónræn og tilfinningaleg áhrif á upplifun ferðamanna sem sækja í náttúruna. 

Búlandsvirkjun (40)
Eldvötn leggja sérstaka áherslu á að Búlandsvirkun (40) verði flutt í verndarflokk Rammaáætlunar. Helstu ástæðum þess er lýst hér að neðan.

a) Virkjunin, þ.e. uppistöðulón og stíflumannvirki, er mjög nálægt Eldgjá en hún er hluti af um 40 km langri gossprungu sem vitnar um stórkostleg eldsumbrot á nútíma. Svæðið er stórbrotið og landslag þess er fjölbreytt, enda er það vinsælt til útivistar. 
Um er að ræða miklar stíflur og áveitumannvirki, vegi að framkvæmdasvæðum, haugsvæði og efnistöku, opna skurði og nýja árfarvegi við fyrirhugað lón og jarðgöng og raflínur. Fyrirhuguðum framkvæmdum fylgir því mikið rask, auk þess sem fornminjar (Tólfahringar og fl.) á svæðinu gætu verið í hættu. Samkvæmt tillögu að matsáætlun, Mannvit júlí 2011 bls 9-10, eru nokkrir helstu framkvæmdaþættir og kennistærðir eftirfarandi:
- Samtals lengd ganga 10,6 km
- Samtals lengd stíflna 4,000 m

- Mesta hæð stíflu 68 m

- Samtals lengd skurða 1,700 m 

Fyrirhugaðar framkvæmdir munu rýra þetta útivistarsvæði gríðarlega og hafa sjónræn áhrif í Eldgjá og inn á Friðland að Fjallabaki.
b) Skaftá ber með sér silt og leir í miklu magni og ekki verður hjá því komist að set safnist fyrir í lóninu og berist með vindi þegar lítið er í lóninu inn á gróið land eins og reynsla er frá öðrum jökulárlónum, helstu ástæðir þessa eru:

- Lónið er grunnt og mikill munur verður á vatnsmagni sumars og veturs, talið er að stærð lónsins fari úr 9,2 km2 niður í 5 km². Silt og leir sem setjast til í lóninu á rúmlega 4 km² svæði geta þá farið af stað ásamt þeim jarðvegi sem undir er en jarðvegur er víða mjög þykkur á þessu landssvæði. 
- Ekki er vitað hver áhrif rennslisbreytinga verða á fok út frá núverandi farvegi Skaftár en gera má ráð fyrir mun meira foki þar sem áin verður að mestu tekin í lónið. Farvegur Skaftár frá stíflugarðinum niður að Búlandi þornar að mestu á 12 til 14 km kafla og setið sem þar er mun fjúka til og berast á gróið land. 
- Gúmmílokur munu hleypa hlaupvatni niður í gamla farveg Skaftár (þ.e. frá stíflunni að Búlandi) þegar hlaup er í ánni og mun því reglulega bætast á setið í gamla farveginum , það síðan þorna og fok viðhaldast. 
- Virkni Skaftárkatla virðist hafa aukist undanfarin ár. Mun hún að öllum líkindum viðhalda og jafnvel auka tíðni Skaftárhlaupa og þar með magni þess sets sem sitja mun eftir í farveginum.
- Auk þess er líklegt að set safnist í farvegi Skaftár fyrir ofan áveitustífluna.
c) Stórt svæði fer undir lón eða um 9,2 km² og er lónstæðið á grónu svæði sem hingað til hefur verið mikilvægt til beitar. Á þessu svæði þarf að fara sérstaklega varlega í beitarmálum m.a. vegna nálægðar við virkustu eldfjöllum landsins og því mjög slæmt að missa góð beitarlönd undir virkjunarlón. Viðbúið er að beitarálag á önnur viðkvæmari svæði myndi aukast.
d) Skaftá rennur frá Vatnajökli ( Skaftárjökli, Síðujökli og Tungnaárjökli) að Skaftárósi og í Kúðafljót og ber fram vatn til byggða Skaftárhrepps. 
Í vatnasviði árinnar er m.a. eitt af allra mestu lindasvæðum landsins, Eldvatn í Meðallandi, sem þekur um 24 km2 með 25 m3/s rennsli. Á þessu svæði þrífst einstakt lífríki og má þar nefna: 

- Votlendi sem er á lista yfir Important Bird Areas in Europe og er meðal helstu votlendissvæða Norðurlanda og er á tillögu Umhverfisstofnunnar að friðlýsa votlendi Grenlæks og Eldvatns sem búsvæði.
 - Sjóbirtingur sem heldur til í jökulvatninu og þverám þess og í lindám neðan við Eldhraun t.d. í Grenlæk, Eldvatni og Tungufljóti.

- Grunnvatnsmarflóin Crangonyx islandicus finnst á þessu svæði en hún finnst aðeins á eldvirka belti Íslands en þekkist ekki utan þess. Þetta er einstakt lífríki sem ber að vernda. 
Stór hluti þess vatns sem kemur upp á yfirborðið fyrir neðan Eldhraun á uppruna sinn úr Skaftá, en lekur ofan í hraunið á láglendi. Einnig eru uppi kenningar um að um 25% af vatni lindasvæðanna berist með grunnvatni sem á rætur að rekja til Skaftár við gamla Skaftárgljúfrið síðan fyrir Eld við Skaftárdal. Stíflan ofan við gömlu gljúfrin og breytingar á rennsli Skaftár á láglendi gætu haft gríðarleg áhrif allt lindasvæðið í Meðallandi og Landbroti.
e) Skaftáreldahraun sem rann á einum mesta hörmungartíma Íslandsögunnar fær grunnvatn sitt úr Skaftá. Um er að ræða eitt stærsta hraun sem komið hefur upp í einu gosi og það er því eitt af heimsundrum á Íslandi. Í Eldhrauninu sem nú er þakið hraungambra á sér stað mjög merkileg gróðurframvinda og hefur Umhverfisstofnun gert að tillögu sinni að friðlýsa hraunið. Virkjun myndi hafa áhrif á vatnsrennsli um Eldhraunið og þau áform um að friðlýsa það. 
f) Fjórar ár verða fyrir miklum áhrifum; Skaftá, Syðri Ófæra, Þorvaldsá og Tungufljót.
g) Vatnsmagn í Tungufljóti mun stórminnka með ófyrirsjáanlegum afleiðingum fyrir það fiskalíf og það vistkerfi sem þar er. Þá mun yfirfall úr miðlunarlóninu á Þorvaldsaurum í Tungufljót einnig geta haft mjög slæm áhrif á lífríki Tungufljóts.
h) Skaftá raðaðist alls staðar ofarlega í mati faghóps I í Rammaáætlun, þ.e. eftir verðmætum í menningarminjum, verðmætum í jarðminjum og vatnafari, verðmætum tegundum lífvera, verðmætum í vistkerfum og jarðvegi, verðmætum í  landslagi og víðernum. Hér er því gríðarlega verðmætt vatnsvið sem ber að setja í verndarflokk.
i) Lega raflínu frá virkjuninni hefur ekki verið gerð opinber og óljóst hvernig henni verður háttað, nokkrar leiðir eru í boði en allar slæmar einkum vegna þess hversu mikilvægt þetta svæði er fyrir ferðamenn, sem anddyri hálendisins.

Hólmsárvirkjun við Einhyrning – án miðlunar (19)
Eldvötn leggja mikla áherslu á að Hólmsárvirkjun við Einhyrning – án miðlunar verði flutt í verndarflokk Rammaáætlunar. Helstu ástæðum þess er lýst hér að neðan.

a) Vegna sambærilegra náttúrufarsaðstæðna ætti verndarflokkur einnig að gilda um þessa virkjanahugmynd rétt eins og um Hólmsárvirkjun við Einhyrning- með miðlun í Hólmsárlóni (20). Um er að ræða óraskað svæði sem er nýtt af ferðamönnum, bæði erlendum og íslenskum. Röskun svæðisins myndi valda óafturkræfum áhrifum og skerða upplifun ferðamanna af víðernum austan og norðan Mýrdalsjökuls. 
b) Fyrirhuguð virkjun mun minnka rennsli Hólmsár en mun að sama skapi auka rennsli Tungufljóts þar sem veita á vatni um frárennslisgöng til Tungufljóts. Afleiðingar þess fyrir lífríki Tungufljóts eru ófyrirséðar.
c) Vatnasvið Hólmsár á uppruna sinn í Torfajökli sem er ein af mestu náttúruperlum Íslands. Nýlega hefur ríkisstjórn Íslands ákveðið að bæta Torfajökulssvæðinu á yfirlitsskrá Íslands með tilnefningu til heimsminjaskrár UNESCO í huga.
Hólmsárvirkjun neðri við Atley (21) 
Eldvötn leggja mikla áherslu á að Hólmsárvirkjun neðri við Atley ( 21) verði flutt í verndarflokk Rammaáætlunar. Helstu ástæðum þess er lýst hér að neðan.
a) Hólmsá á upptök sín í Torfajökli, sem nýlega er kominn á yfirlitsskrá Íslands með tilnefningu til heimsminjaskrár UNESCO í huga. Hólmsá sækir einnig vatn frá lindum við austurjaðar Mælifellssands og frá Brytalækjum. Í Hólmsá falla líka lækir og ár frá öðrum lindasvæðum og einnig jökulvatn frá Mýrdalsjökli. Allt nánasta umhverfi Hólmsár ber merki um miklar náttúruhamfarir. Um svæðið hafa fyrr á tímum farið hamfaraflóð frá Kötlu í Mýrdalsjökli. Hraunflóð frá Eldgjárgosinu mikla um 934 og frá fyrri eldsumbrotum hafa einnig runnið um svæðið þar sem nú er farvegur Hólmsár. Skaftártungan er jarðfræðilega mjög merkilegt svæði, sem hefur myndast við gos undir jökli og er myndun þess, Skaftártungumyndun – stærsta þekkta gosmyndun sinnar tegundar á Íslandi, jafnvel talin einstök á heimsvísu. 

b) Hólmsárvirkjun er með 10 km² miðlunarlón sem yrði staðsett við Öldufellsleið á Álftaversafrétti og við eystri mörk Fjallabaksleiðar syðri. Virkjunin myndi hafa verulega neikvæð áhrif á upplifun ferðamanna af þeim leiðum. Rannsóknir sýna að þangað sækja ferðamenn í vaxandi mæli til að upplifa náttúruna. Mikil og góð vinna er í gangi til að byggja undir slíka ferðamennsku. Ekki er líklegt að ferðamenn sem koma til Íslands vegna náttúrunnar njóti upplifunar  á svæðinu ef virkjun verður að veruleika.
b) Lónið mun að stærstum hluta þekja gróin lönd sem liggja í um 140 til 175 m hæð yfir sjávarmáli. Það mun því rýra beitarlönd verulega og færa á kaf mosa og lyngvist, gamla birkiskóga sem njóta verndunar og votlendi þar sem meðal annars má finna safastör og fleiri jurtir sem aðeins finnast á fáum stöðum á Íslandi
c) Fjölbreytt fuglavarp er meðfram Hólmsá, þar er annað af tveimum varpsvæðum helsingja á Íslandi og mun hluti þess fara undir vatn.
d) Í uppistöðulónið berst efni í formi jökulleirs og silts sem sest til og hætt er við að það fjúki til í þurrkum þegar lítið er í lóninu.
e) Hólmsár þornar neðan stíflu við Atley og hefur það áhrif á Hrossafoss sem verður nánast að engu.

f) Aðrennsligöng fyrirhugaðrar virkjunar liggja frá stíflu við Atley í gegnum Skaftártungumyndunina og að stöðvarhúsi í heiðinni vestan Flögu þaðan sem vatnið er leitt í frárennslisskurði í Flögulón og þaðan fellur það í Kúðafljót. Ljóst er að fyrirhugaðar virkjanaframkvæmdir hafa mjög neikvæð áhrif á landslag og lífríki svæðisins. Lítt raskað vatnasvið Kúðafljóts og verðmætar jarðminjar munu skaðast. Röskun svæðisins myndi valda óafturkræfum áhrifum og skerða upplifun ferðamanna af náttúru Skaftártungu og víðernum við Öldufellsleið og Fjallabaksleið syðri.

d) Óljóst er hvernig legu raflínu frá virkjuninni verði háttað. Samkvæmt Orkusölunni ehf er gert ráð fyrir tengingu við flutningskerfið við Sigöldulínu, í um 30 km fjarlægð frá virkjuninni. Þessi lína mun skera heiðarlönd Skaftártungu og mun vera mikil sjónræn mengun fyrir íbúa og ferðamenn á þessu svæði þar sem fjölfarnir fjallvegir tengjast niður á láglendi, Fjallabaksleið syðri og Fjallabaksleið nyrðri. Einnig er óljóst hvort Sigöldulína beri þá orkuaukningu ef af þessu verður og mun stækkun hafa óæskileg áhrif á Friðland að Fjallabaki, Fjallabaksleið nyrðri og flest útivistarsvæði að Fjallabaki, þar með talið Torfajökulssvæðið.

Öldufellsleið/Álftaversafréttur sem og svæðið upp að Langasjó er hluti þeirrar heildar. Hólmsárfoss er skammt ofan fyrirhugaðs miðlunarlóns og mun lónið hafa neikvæð sjónræn áhrif séð frá áningarstað ferðamanna við fossinn.
Lokaorð

Eldvötn – samtök um náttúruvernd í Skaftárhreppi leggja þunga áherslu á að allir virkjanakostir í Skaftárhreppi, sem fjallað er um í drögum að tillögu til þingsályktunar um áætlun um vernd og orkunýtingu landsvæða, verði í verndarflokki. 
Helstu rök samtakanna fyrir verndun svæðisins gegn virkjunum og afleiddum óafturkræfum framkvæmdum af þeirra völdum er hin mikla jarðfræðilega sérstaða svæðisins sem myndar stóra landslagsheild á um 7% af Íslandi. Svæðið einkennist af mikilli eldvirkni og samspili elds og íss. Vatnasvið Kúðafljóts, þar með talin Skaftá, Hólmsá og Tungufljót og vatnasvið jökulánna í austurhluta svæðisins, Djúpá, Brunná og Hverfisfljót eru enn óröskuð af virkjanaframkvæmdum. Óröskuð vatnasvið eru mikil auðlind sem ber að vernda, ekki síst nú á tímum þegar lítt eða óröskuð vatnasvið heyra til undantekninga á heimsvísu.  
Grunnstoðir í sjálfbærri þróun snúast um að mæta þörfum nútímans án þess að skerða rétt komandi kynslóða. Sjálfbærni snýst um félagsleg, umhverfisleg og hagræn áhrif. 

- Samfélagsleg áhrif fyrirhugaðra virkjana í Skaftárhreppi hafa ekki verið rannsökuð en slíkar rannsóknir ættu að vera í forgangi  þegar virkjanakostir koma til skoðunar. Samfélagið í Skaftárhreppi er fámennt  og því veikt fyrir og berskjaldað gegn ásókn og gilliboðum orkufyrirtækja  til  sveitarfélagsins og einstakra landeigenda sem  eiga land og vatnsréttindi á fyrirhuguðum virkjanasvæðum.  Nú þegar má merkja  neikvæð samfélagsleg áhrif og óeiningu í samfélaginu vegna þeirra virkjanaframkvæmda sem eru á rannsókna-  og undirbúningsstigi. 
- Ljóst er að virkjanir í jökulvötnum eru ekki sjálfbærar framkvæmdir m.t.t. umhverfisþátta heldur ganga freklega á umhverfið og náttúruleg  gæði landsins með óafturkræfum hætti. 
- Í efnahagslegu tilliti er ljóst að hagsmunir ferðaþjónustunnar, sem er helsti vaxtarbroddur atvinnulífs í Skaftárhreppi, geta skaðast vegna virkjanaframkvæmda þar sem lítt raskað landslag og landslagsheildir eru taldar ein af þeim auðlindum sem íslensk ferðaþjónusta byggir á. Einnig munu hagsmunaaðilar sem stunda landbúnað bera beinan skaða af virkjanaframkvæmdum þar sem mikilvæg beitilönd skerðast. Þá er ótalinn sá skaði sem orðið getur á lífríki vatnasvæða í byggð. Sjóbirtingsstofninn í Skaftárhreppi er ein af auðlindum svæðisins og er hluti af tekjustofni viðkomandi landeigenda.  
Eldvötn – samtök um náttúruvernd í Skaftárhreppi skora því, á grunni framansagðs, eindregið á stjórnvöld og Alþingi að við lokafrágang Rammaáætlunar 2 verði allir virkjanakostir í jökulvötnum í Skaftárhreppi í verndarflokki.
Virðingarfyllst

